
■ TEMATICA

Tant sco sutterrà vivent
(davart «Schweizer Kriminalfälle im Visier»: «Der Ökoterrorist aus dem Bündnerland», 21-7-2009 sin FS1)

DA SILVIO CAMENISCH

Repetidamain vegn jau dumandà fin
mulestà en moda beffegianta, da glos-
sa, sche jau saja parent da sang cun
quel Marco Camenisch. Ins ha schon
cutizzà mai sin il sang e schizunt tran-
ter amis e collegas da quai. Uss la con-
gruenza frappanta dal num da schlattai-
na e da la schlattaina sezza na demussan
nagut, na demussan anc insumma nagut,
qua sun jau segir e lasch ir sur mai or pa-
tgific quellas beffas tschuffas sco urizis da
stad. Repetidamain han ins degradà mai
ad ina figura da beffas turpegiusa, con-
fruntond mes medem num mia medema
schlattaina cun ses medem num sia me-
dema schlattaina. Uss schai vus numerus
lecturs, era lecturas da LQ, vus ch’avais
abonnà ella a semper, jau manegel ora-
vant tut vus abonnents d’Engiadina, gra-
zia fitgun che vus avais abonnà quella
degna gasetta dal di, betg in’autra, è quai
fatg da cristifidaivel?

Far beffas è daventà in sport
Far beffas d’umans ed animals e la nati-
ra e las instituziuns è daventà in sport. Il
sport da temp liber ha survegnì in’im-
purtanza che survarga tuttas dimensiuns
e rumpa tuts records mundials, qua pu-
dain nus guardar pitgiv las tavlas da re-
cords tant sco nus vulain e pudain. Pu-
dair pudain nus adina cur ch’i sa tracta
da rumper records dad auters cun noss
agens records. Far beffas da tut cun tut e
sur da tut, hai jau ditg si tut?, ha prendì
en in plaz dominant en nossa societad da
spass. Guardai tar quels festivals da spass
e comedi, en particular il degn festival da
spass ad Arosa mintg’onn danovamain,
mintg’onn danovamain ils gist medems
stars sin tribuna tranter tribuna e davos
tribuna ed en las medias, co ch’i fan le-
gher da la glieud, da mai e da tai, tiran
giu chautschas per il gaudi da mintgin e
da tuts. E las tendas èn emplenidas fin
l’ultim davos plaz, sco tar noss events
culturals da stad, las sairas sper il lag ed
en il chastè shakespearan da cultura. Ve-
sair e vegnir vesì tranter dals medems,
persunas vip, da num e da pum, da cra-
vatta e da schals, egual tge che vegn fatg
e mussà realmain sin tribunas da maina-
reschia profis cun laics. Els d’Engiadina
din crai jau palc, è era bel e correct tenor
voss pledari regio. Sin tribuna vegn
inscenà e mussà tut a nus creschids, per-
fin quai che noss uffants han schon vesì
meglier insanu’auter vegn mussà a nus
creschids, vendì sco siemi da mesanotg
da sogn Gion, paraula u persiflascha
adattada per creschids.

Has vis il film sur da Camenisch?
Ina persuna estra ma tira da davos per ina
mongia, Tgau ti, Camenisch, has vis il
film doc sur da Camenisch? Co savessi
esser auter, en furma da beffa! Quai è
quai ch’jau prov da declerar trasor qua
sura cun mes meds fitg fitg mudests. Jau
tementà sun abel e chapabel da respun-
der verbalmain ed oralmain a mes ten-
tader davostiers pir suenter minutas che
vegnan avant a mai sco uras. Stun mal,
jau na sun betg quel che vus manegiais,
lez è serrà en per vita duranta, era sch’ins
fa speranzas, na, ins fa betg speranzas, ins
fa quitads che quel pudessia vegnir or
2012 il pli baud pussaivel, u avain nus le-
gì suror fallà pervi da noss snuizis ditg or-
davant, stevì betg 20012 u insatge uschia
che quel ecoterrorist ed assassin vegniss
or vivent il pli baud pussaivel tenor
patratgar uman resp. patratgar da nossas
ludaivlas dretgiras. Ellas fan buna lavur,
molan zuar fitg fitg plaun, persuenter
molan ellas extrem buna farina. Qua
dastgain nus esser segirs che noss bun
granitsch è vegnì u pir vegn en buns
mauns e mulins. Giu enten quella val, ei
era in mulin, hai num schon en la chan-

zun populara, arr. da T. Dolf aposta per
il pievel chantant, en quella hai num anc
dapli: che mola spir amur, amur e maina
peglia fin, e maina peglia fin. Quai è ditg
grondius e meritass il Grond premi da
renconuschientscha posthum da noss
donaturs, els èn quels che dattan, tschels
en quels che retschaivan e portan. Preis-
empfänger und Preisträger di il tudestg
gist, e nossa glieud chapescha er quai fitg
bain, sche betg meglier. Ussa ves jau
ch’ins ha fatg ord quels vegls mulins giu
enten quellas vals etablissaments da tut
auter diever, saluns da wellness e massa-
scha e dal sa sentir bain, bars, laternas
cotschnas e tuttenina croda perfin in
Schuss en quel criminaltango. Tuts din
ch’igl è stà cun fitg gronda probabilitad
l’activist ed ecoterrorist Marco Came-
nisch, sa gnanc esser stà in auter, sa esser
stà mo quel, qua disfaschain nus tuts ul-
teriurs dubis, lain er betg ch’insatgi met-
ti novs en in mund nettegià da tuttas
merdas, nus i scumandain schizunt a
noss conburgais e surtut a noss glossists
gugent or sin provocaziuns e disturbis da
l’urden, navair. Sche mintgin vuless dar
ses senf, curriger decisiuns dadas e pren-
didas, uschia er en quest cas Marco Ca-
menisch atgnamain mess ad acta defini-
tiv tuttina trasor prendì nanavant da
tscherta glieud dubiusa, garantì da la sa-
nestra, schurnalists e cineasts che na dat-
tan betg ruaus, stgavan nanavant quellas
tuppas actas X atgnamain stadas messes
en salv, ad acta, purla fina, na grossa, sis-
su, uss puspè en las medias ed automa-
ticamain en las regurdientschas e memo-
rias da nus consuments da medias. I na
dattan betg ruaus cuntut, chavan vi da
quella rugna ch’i vegn puspè sang, fan
endament trasor e permanent surlonder,
uschia ch’ins sto danovamain sa dar giu
cun tals ch’ins sa carteva morts, mit Tot-
geglaubten. I fa la fuira ch’ins sa repeta
cun semper medems programs da stad,
repetiziuns da repetiziuns, tut per pudair
stuppar ed emplenir quellas rusnas gros-
sas en la magnucca da stad.

Pacifist – activist – ecoterrorist
Il projectil sut la marella crititga, betg lit-
terara, criminala quella giada (ils Dis da
litteratura a Domat en las sontgas hallas
lura puspè litterara), il projectil deriva
dal gist medem guaffen sco ses guaffen,
betg mes guaffen, guaffen da quel Mar-
co Camenisch, uschia ch’ins po dismet-
ter tuttas eventualitads e dar ad el dano-
vamain la culpa totala. In na drova avair
nagins dubis pli ni da sasez ni dal stadi
da dretg, il Rechtsstaat, ins è ord quella
buglia, e sa betg capir co che quel prim

pacifist, lura activist da l’ambient e final-
main ecoterrorist, tut quai stat en ses bels
palmares, ina lunga respectabla glista, co
che quel ha s’inschignà da vegnir en da
quella merda! Sulet strusch pussaivel, se-
gir stà pussaivel mo cun sustegniment ed
accumpagnament fisic e moral da persu-
nas estras, e tut lasuenter gnanc usche
estras tgi che conuscha or in pau cun per-
sunas ch’han gì da far cun il pertutgà.
Contemporans, Weggefährten, sto MC
avair gì massa buns, quai resorta da las
actas X messas ad acta en ils archivs cri-
minals e trasor puspè prendidas nana-
vant, nus udin buna glieud live en quest
film doc en memoria (in memoriam) dal
contemporan sutterrà vivent da quella
giada. Ins sa mussa pertutgà da la direz-
za betg mo dal pertutgà MC visavi il «si-
stem», mabain er da la direzza da las dre-
tgiras statalas u tgeninas ch’igl è stà visa-
vi il praschunier e bunamain tier (Tier)
serrà en in chaset per vita duranta. Qua
han ins stuì statuir ina giada in exempel
exemplaric, uschiglio avess quel statuì in
avant. L’emprim è il pli spert. I sa betg
esser ch’in Umweltaktivist daventà Öko-
terrorist ed assassin, uschia vegni en
mintga cas communitgà a nus buns con-
suments da medias da las medias en las
medias, statuiss al stadi da dretg ses
exempel, savais co jau manegel.

Blers queschan
Divers contemporans impurtants che
nus avessan spetgà da vesair ed udir live
en il film doc, na vegnan betg a pled. Il
precis medem vala per anteriurs drescha-
ders, els, quels, avessan pudì dir chaussas
essenzialas co ch’igl era stà vairamain,
betg supponidamain, ch’ins strusch crai,
sch’ins patratga sez in pau, betg mo cun
protesas spiertalas e spiritualas dad auters
che gidan a patratgar per ins, uschia
ch’ins ha il nunditg basegn da metter la
detta en la plaja per crair. Tscherts con-
temporans bain conuschents en las me-
dias, daventads umans da cravattas ch’els
eran ina giada betg, els eran contempo-
rans da MC, tranter auter da quels che
stattan avant a medias, ch’han prendì en
posiziuns da clav cun quellas ed en quel-
las, ch’occupeschan sutgas da schef, crai
jau silmain, ma vi suttametter a nagin
nagut fallà, uschiglio stuess ins sofort
curreger mai, sa mussan nagliur en quel
film, ch’ha la finamira da prender en vi-
sier vegls fatgs criminals sclerids, purtads
en il cler dal di sco quai ch’il pled di sez,
tonaton restads insacor en il turbel e stgir
dals tschalers. En sumegliants tschalers
sutterrans che regordan frappantamain a
tschalers da Prikopil/Kampusch e da

Fritzl vegnan serrads en per temp e per-
petnadad umans malcumadaivels al sis-
tem.

Crucifitgà vivent
En il film vesain nus realmain ch’il mal-
fatschent MC vegn manà cun corda da
Rottweiler agressiv fin assassin enturn
culiez ord in auto da polizia vi en ina pra-
schun segir perpetna, qua na fatsch jau
naginas illusiuns, ed il malfatschent fa
vegnir endament nà da la cumparasa ed
il sa metter da mittun il Crucifitgà vi-
vent, la sumeglia è frappanta cun l’em-
prima egliada e halt er segunda. Ord vis-
ta dal delinquent èsi stà in sbagl nunpar-
dunabel! da na betg bittar davent il gu-
affen, di il simpatic Strafrechtsprofesser
en il film. Tge schess noss bun pader Flu-
rin ch’era sez stà persvadì activist da l’am-
bient ed era s’engaschà per ils gist me-
dems interess da la natira e las auas ed
agnas restantas alura anc senza lobi! Oz
ha ella plitost ina lobi, la natira, guardai,
in pau dapertut udin e vesain nus lobists
ed oravant tut lobistas da la natira ed en
la natira. Nus udin la fista da nordic
walking en nossas regiuns turisticamain
pli drizzadas cunter sid nua che las citro-
nas flureschan e vegnin vargads tut lasu-
enter planads dals bikers. Bittar davent
las armas, en chaserna cun ellas, fa senn
ed è reagì intelligent. Pertge pront sch’i
succeda insatge, ina persuna dat enturn
morta sper tai, in da la duana el mender
cas, guarda la polizia ed auters portauffi-
zis ed era pivs e mirveglius sin fanestras
sche ti has in guaffen en tes pugn, egual
tge guaffen en tge pugn, ed has ti in, ta
fas cuntut absolut culpaivel, egual sche ti
vegns davent da la fossa da tes bab u fos-
sa dad in auter meritaivel, l’indizi è cle-
rischem, Hände hoch!, uss avain nus tai,
assassin dal Zöllner!

I cun il chau tras ils mirs
L’anteriur ecologist daventà insacur eco-
terrorist n’ha mai gì avunda, n’ha mai
savì cur chalar, èn contemporans pru-
dents segirs, e la prudientscha ha adina
er da far cun intelligenza, nus pudessan
dir cun l’instict animalic da sentir u odu-
rar (jau n’hai betg ditg adurar) cur ch’igl
è avunda, uss MC n’ha mai gì avunda, è
ì cun il chau tras ils mirs per sia persva-
siun ed ils mirs en tuppamain pli ferms
ch’il chau, il chau sa tut lasuenter star fi-
tgà malamain en miraglia che nus umans
erigin betg mo per noss gaudi da mira-
glia insaziabel, per lez era, ed era per nos-
sa segirezza ed in pau schizunt per quel-
la dals auters. Adina puspè ans accur-
schain nus che tschertins daventan mal-

segirs a sasezs e quels ston ins proteger da
sasezs, noss stadi da dretg ha prevegnì a
temp per da quels cas, cun raschun, quai
vesain nus exemplaricamain tar quest cas
concret. Igl è adina bun dad avair buns
exempels en la vita ed er mort.

So. El è serrà en ultimativ e definitiv
fin la fin dals 20012 crai jau e vegn or en
l’aria frestga fisicamain in giada (cun cor-
da da Rottweiler agressiv enturn culiez
crai jau) soli en il film «Schweizer Krimi-
nalfälle im Visier»: «Der Ökoterrorist
aus dem Bünderland» ch’è tenor mai ed
anc plirs er nossa patria, e patria resenta
mintga uman ed animal in pau auter,
nossas atgnas rachetas l’emprim d’avust
sur noss Bagdad, nossa regiun turistica
odieschan tuts animals ed era jau, ditg da
bass, jau gughegiass mai da dir quai dad
aut al pievel da festa. Con dabot han ins
permalà la basa cun tuppas remarcas
malponderadas, ch’ins gnanca leva.

Aut pretsch per il siemi da libertad
L’anteriur pacifist MC daventà (u fatg
ch’el daventia?) insacur ecoterrorist è
tant sco sutterrà vivent, uschia che nus
dastgain ir ruassaivel sper noss masts
d’electricitad or senza ristgar da vegnir si-
glientads en l’aria, nus dastgain er ir cun
noss partners la saira sper il lag ed il cha-
stè da cultura senza temas, ans sa scun-
trar cun buna glieud, nossa segirezza è
tant sco garantida, qua n’hai jau betg
tema, ina giada fin che quel tip gieva
enturn libramain sco ils libers da Lags
istoricamain documentads correctamain
avev’jau anc tema. El ha stuì e sto anc pa-
jar in grond pretsch per ses siemi da li-
bertad (tgi ha uss clamà tranteren siemi-
notg da stad?) nunpussaivel: Chasaforz
segir fin la fin dals 2012 cun fitg fitg
gronda probabilitad. Nus essan spane-
giads e stain en mintga cas vidlonder.

